
АҚБӨКЕН –ХАЛҚЫМЫЗДЫҢ БАЙЛЫҒЫ
Қолдабаев Б.

Ақбөкен, киік (лат. Saiga tatarica)– жұптұяқтылар отрядының бөкендер
туысына жататын, тұлғасы ірі, қойға ұқсас, дөңес тұмсықты, күйіс қайыратын
түз жануары. Ақбөкен жұп тұяқты жануарлардың ішіндегі ең өсімталы, жылына
бір рет төлдейді. Жаппай төлдеуі мамырдың 1-жартысында өтеді. Бұл кезде күн
салқындап, жауын-шашын көп болады да, оны қазақ халқы «Құралайдың
салқыны» деп атайды. Көбіне егізден, кейде 3 лақ та туады. Ақбөкендер
өсімдіктердің 80-нен астам түрімен қоректенеді. Олардың басты жауы – қасқыр,
ал жас төлдеріне бүркіт, дала қыраны мен қарақұстар да шабуыл жасайды.
Ақбөкен аусыл, пастереллез ауруларымен ауырады. Ақбөкен – дәмді еті, құнды
мүйізі мен тұяғы, әдемі терісі үшін ауланатын кәсіптік маңызы бар жануар.
Қазақстанда 1921 ж. Ақбөкенді аулауға тыйым салынған. 1957 – 58 ж. олардың
жалпы саны 2 млн-нан асқаннан кейін, кәсіптік жолмен аулауға рұқсат берілді.
Оның мүйізінен пантокрин дәрісі алынады, тұяғын күйдіріп, одан алынған күлді
денедегі теміреткіге жағады, сусамыр ауруына шалдыққандарды емдеу үшін
пайдаланады.

Киікті қазақ киелі жануар деп есептейді. Ел арасында оларды атқан адам
бақытсыздыққа ұшырайды деген сенім бар. Киіктің қаншалықты киелі екендігін
кім білсін, бірақ өте ақылды және қандай табиғи ортада болмасын, тез
бейімделіп кететін жануар екендігі анық. Ақбөкендердің басына қаншама
зобалаң заман туғанмен, миллиондаған жылдар бойы тұқымын сақтап қала алды.
Осының өзі ақбөкендердің өмірге өте бейімділігін, өсімталдығын аңғартады.
Егер ақбөкендердің басқа түз тағыларынан ерекшеліктері болмаса, ежелгі
мамонттармен бірге құрып кетер еді.

Қазіргі сақталған киіктердің үш тобы бар.Олар: Бетпақдала тобы , Үстірт
тобы, Орал тобы.1930-32-жылдардағы жүргізілген ұжымдастыру науқаны,
даладағы киіктердің жауы ит-құс, шыбын-шіркей, соналардың азаюы
ақбөкендердің өсуіне өте қолайлы жағдай туғызды. Далаларда жайылған
халықтың малын ұжымдарға жинап, халық отырықшылық өмірге бейімделген
тұста ақбөкендердің өрісі кеңіп, санын көбейтуге мүмкіндік алды. Сол жылдары
ауа райы да жылынып, қысы жұмсақ болды. Содан бергі уақытта дала еркесі –
ақбөкен адамдардың жауыздығынан бірнеше рет жаппай қырғынға ұшырады.
Сарыарқада қазіргі жүрген ақбөкендер саны – 47-48 мың ғана. Ал осыдан
жиырма жыл бұрын түзде жосыған киіктердің саны 1 миллион 400 мың болған
екен.

Үкiмет ақбөкендердi 2006 жылы «Қызыл кiтапқа» ендiрдi. Және сол жылы
жан-жануарларды қорғау мақсатында бюджеттен 200 миллион қаржы бөлдi. Ал
үстiмiздегi жылы бұл қаржыны 270 миллионға жеткiзiп отыр. Әрине бұл игi
шаралар қолға кеш алынып отыр.



2013 жылдың 7 қыркүйегінде Ақмола және Қарағанды облыстарында,
Қорғалжын мемлекеттік табиғи қорығының аумағында киіктердің
(ақбөкендердің) бетпақдала популяциясында жаппай қырылу тіркелді. Жерден
және әуеден жасалған есептеу жұмыстарының қорытындысында анықталып
нақтыланған мәліметтер бойынша, барлығы 493 бас бөкен қырылған. Тексеру
өткізілген аумақта басқа әлсіреген немесе дертке шалдыққан киіктер табылған
жоқ. Мәліметтер бойынша,  киіктердің қырылу себебі пастереллез ауруы болуы
мүмкін.

2013 жылы өткізілген есептеулер қорытындылары бойынша елімізді
мекендейтін ақбөкендердің жалпы саны 187 мың басқа жетіп, 2012 жылғы
көрсеткіштермен салыстырғанда (137,5 мың жануар) 36 пайызға өсті.

Киіктердің бұл түрінің табиғи мекені Қазақстан, Ресей және Моңғолия
аумақтарын қамтиды. Қазақстанды мекендейтін ақбөкендер бұл жануардың
әлемдік популяциясының 90 пайызын құрайды.

Қазіргі таңда ақбөкендерді қорғау үшін көптеген іс-шаралар, сонымен
қатар қыруар қаржы бөлінуде. Мысалы: Қазақмыс ақбөкендерді қорғау
жөніндегі Қазақстанның биологиялық алуан-түрлілігін сақтау Қорына қаржылық
көмек көрсетіп отыр.Қазақстанның биологиялық алуан-түрлілігін сақтау Қорын
құрған Қазақстан Республикасының Үкіметі және Біріккен Ұлттар Ұйымының
дамыту Бағдарламасы. Бұл Қор Тәуелсіз Мемлекеттер Достастығындағы мұндай
тұрғыдағы алғашқы Қор. Бұл Қордың ақшалай қаражаттары ақбөкендердің
санын көбейту әрі қорғау мақсатымен оларды суғару үшін плотиналарды
қалпына келтіруге жұмсалып отырады.

Ақбөкен күні – енді халықаралық мейрам! Бірінші рет Қазақстанда
«Ақбөкен күнін» өткізуге таңдап алған жер тегін емес – міне осы жерде өткен
2011 жылдың мамыр айында ақбөкендердің жаппай өлім-жетімге ұшырауы
байқалған еді. Бұл ұсыныс «Жалпы қауымның көңілін ақбөкеннің орал
популяциясын сақтау міселесіне аудару» жобасы төңірегінде іске асты. Ақбөкен
күні 27-ші сәуірден 4-ші мамырға дейін өтті.

